
የአሜሪካ መንግሥት በጎንደር ዩኒቨርስቲ ሆስፒታል ያስገነባው አዲስ ሁሉን-አቀፍ 
የተመላላሽ ሕክምና ማዕከል ተከፈተ  

 
ጎንደር፣ ኢትዮጵያ፤ ጥር 18 ቀን 2008 ዓ.ም. ፡- የአሜሪካ መንግሥት በበሽታዎች መቆጣጠሪያና 
መከላከያ ማዕከሉ (CDC) በኩል በጎንደር ዩኒቨርሲቲ ሆስፒታል አዲስ ሁሉን-አቀፍ የተመላላሽ ሕክምና 
አገልግሎትና ትምህርት መስጫ ማዕከል አስገንብቶ ለዩኒቨርሲቲው አስረከበ፡፡ ማዕከሉ የተገነባው 
ከፕሬዚዳንቱ አስቸኳይ የኤድስ እርዳታ መርሀ ግብር (PEPFAR) በኩል በተገኘ የ9.1 ሚሊዮን ዶላር 
የገንዘብ ድጋፍ ነው፡፡ 
 
ይህን አዲስ ሁሉን-አቀፍ የተመላላሽ ሕክምና ማዕከል በኢትዮጵያ ፌዴራላዊ ዲሞክራሲያዊ ሪፐብሊክ 
ጠቅላይ ሚኒስትር ኃይለማርያም ደሳለኝና በኢትዮጵያ የአሜሪካ አምባሳደር ፓትሪሺያ ሃስላክ በሐምሌ 
ወር 2006 ዓ.ም. በጋራ ከፍተው መርቀውታል፡፡ 
 
በኢትዮጵያ የአሜሪካ የበሽታዎች መቆጣጠሪያና መከላከያ ማዕከል (CDC) ዳይሬክተር ዶ/ር ሐንሰን 
ርክክቡ በተካሄደበት ወቅት ባደረጉት ንግግር፡-“አዲስ የተገነባው ህንጻ የጎንደር ዩኒቨርሲቲ ሆስፒታል 
ሁሉን-አቀፍና የተቀናጀ የኤች አይ ቪ ሕክምና አገልግሎት እንዲሰጥ ያስችለዋል፤ የሚሰጠውንም 
የሕክምና ትምህርት የሚሰጥበትን ምቹ አካባቢ ይፈጥራል” ብለዋል፡፡ አክለውም በፕሬዚዳንቱ አስቸኳይ 
የኤድስ እርዳታ መርሀ ግብር (PEPFAR) በሀገር አቀፍ በሚያስገነባቸው ማዕከላት የኤች አይ ቪ 
ሕክምናና ክብካቤ አገልግሎት እንዲሻሻል፤የምርመራ አቅምም እንዲጠናከር አድርጓል ብለዋል፡፡ 
 
ሆስፒታሉ ከ5-7 ሚሊዮን  ለሚሆኑ የክልሉ አብዛኛዎቹ ተጠቃሚዎች አገልግሎት የሚሰጥ ሲሆን፤ 
በአጠቃላይ በክልሉ ኤች አይ ቪ ኤድስን ለመግታት በሚደረገው ጥረት የቴክኒክ ድጋፍ የመስጠት 
ብቃት ያለው ተቋም ነው፡፡ ይህ አዲስ የተመመላሽ ሕክምና ማዕከል በክልሉ እየጨመረ የመጣውን 
የሕክምና አገልግሎት ፍላጎት ለማስተናገድና ታካሚ-ተኮር በሆነ ፕሮግራም ተገቢውን ምላሽ ለመስጠት 
ተብሎ የተመሠረተ ነው፡፡    

 
ይኸው በ7,360 ካሬ ሜትር ቦታ ላይ የተገነባው ባለ ሁለት ፎቅ የአገልግሎት መስጫ 
ማዕከል፤በታካሚና በሕክምና ባለሙያው መካከል ለሚደረግ መስተጋብር በቂ የሆነ ሥፍራና ለተቀናጀ 
የኤች አይ ቪ መከላከል፣ ክብካቤና ሕክምና ምቹ የሆነ አካባቢ የተፈጠረበት ነው፡፡ ህንፃው ለአዋቂና 
ለህፃናት የኤች አይ ቪ ታካሚዎች አገልግሎት የሚሰጥባቸው ክፍሎች ያሉት ሲሆን፤በተጨማሪም 
የሳንባ ነቀርሳና ሌሎች ተላላፊ በሽታዎች ምርመራ ክፍሎችን፣የቀዶ ሕክምናና የተመላላሽ ታካሚዎች 
አገልግሎት መምሪያን፣እንዲሁም የድንገተኛ ሕክምናና ክብካቤ ሥልጠና የሚሰጥበት ክፍልን ያቀፈ 
ነው፡፡ በተጨማሪም የተመላላሽ ሕክምና ማዕከሉ የአልትራሳውንድ መምሪያ፣የመድኃኒት 
መደብር፣የላቦራቶሪ፣የሲቲ እስካን እና የኤም አር አይ (MRI) አገልግሎት መስጫ ክፍሎች አሉት፡፡ 
 
በተጨማሪም ህንፃው  ዓለም አቀፍ ደረጃውን በጠበቀና የአሜሪካ የአካል ጉዳተኞች አዋጅን መሠረት 
ባደረገ መልኩ የተገነባ በመሆኑ፤ማዕከሉ ሙሉ በሙሉ ለአካል ጉዳተኞች ተደራሽ እንዲሆን ተደርጓል፡፡ 

